
O‘QISH SAVODXONLIGINI 
BAHOLOVCHI TOPSHIRIQLAR 

TURLARI

Rasulova Mushtariybonu
Alisher Navoiy nomidagi

Toshkent davlat o‘zbek tili va adabiyoti universiteti
2-kurs tayanch doktoranti

Annotatsiya: Bugungi kunda ta’lim sohasining dolzarb muammolaridan biri o‘quvchilarning o‘qish savodxonligini oshirish 
hisoblanadi. Mazkur maqolada o‘qish savodxonligini rivojlantirishga xizmat qiluvchi maxsus baholovchi topshiriqlarni 
ishlab chiqish hamda ularni matnni tushunish va tahlil qilish ko‘nikmalarini baholash metodikasi bilan uyg‘unlashtirish 
masalalari yoritilgan. Tadqiqotda xalqaro baholash dasturlariga tayangan holda o‘quvchilarning matndan ma’lumot topish, 
uni interpretatsiyalash va tanqidiy baholash ko‘nikmalarini rivojlantirish asosiy maqsad sifatida belgilangan. Shuningdek, 
o‘qish savodxonligini baholashda faqat reproduktiv xarakterdagi savollar bilan cheklanib qolmaslik, topshiriqlarning shakl 
va mazmun jihatidan xilma-xilligini ta’minlash zarurligi asoslab berilgan. Maqola ona tili va adabiyot fani o‘qituvchilari, 
metodistlar hamda mutaxassislar uchun uslubiy manba sifatida ahamiyat kasb etadi.

Kalit so‘zlar: o‘qish savodxonligi, baholash, xalqaro standartlar, topshiriqlar, metodik yondashuv, zamonaviy mex­
anizmlar, xilma-xillik, dars jarayoni.
Abstract: One of the current challenges in the field of education is improving students’ reading literacy. This article dis­
cusses the development of special assessment tasks aimed at enhancing reading literacy and their alignment with meth­
odologies for evaluating text comprehension and analysis skills. Based on international assessment programs, the study 
identifies the development of students’ abilities to find, interpret, and critically evaluate information in texts as a primary 
objective. Furthermore, the article emphasizes the importance of avoiding limitations to purely reproductive questions and 
ensuring diversity in the form and content of assessment tasks. The article serves as a methodological resource for native 
language and literature teachers, methodologists, and specialists in the field.

Key words: reading literacy, assessment, international standards, tasks, methodological approach, modern mecha­
nisms, diversity, lesson process.
Аннотация: Одной из актуальных проблем современной системы образования является повышение уровня чита­
тельской грамотности учащихся. В данной статье рассматриваются вопросы разработки специальных оценочных 
заданий, направленных на развитие читательской грамотности, а также их согласование с методикой оценки 
навыков понимания и анализа текста. В исследовании на основе международных программ оценки в качестве 
основной цели определено развитие у учащихся навыков поиска информации в тексте, её интерпретации и кри­
тической оценки. Кроме того, обоснована необходимость отказа от ограничения оценивания только заданиями 
репродуктивного характера и обеспечения разнообразия заданий по форме и содержанию. Статья представляет 
собой методический ресурс для учителей родного языка и литературы, методистов и специалистов в данной 
области.

Ключевые слова: читательская грамотность, оценивание, международные стандарты, задания, методический 
подход, современные механизмы, разнообразие, учебный процесс.

KIRISH
Bugungi kunda axborotlashuv jarayonining jadallashuvi ta’lim tizimida ham in’ikos etmoqda. Sababi, 

ushbu asrda uzatilayotgan axborotlarning vizuallashuvi (rasm, video formatidagi axborotlarning ko‘payishi) 
o‘quvchilarning o‘qish savodxonligiga ham ta’sir ko‘rsatmoqda. Shu sababli ta’lim tizimi o‘quvchilarning o‘qish 
ko‘nikmalarini rivojlantirish, matn bilan ishlash kabi kompetensiyalari ustida ishlash borasida qator amaliy va 
nazariy yondashuvlarni ishlab chiqish masalasiga diqqat qilishi maqsadga muvofiq. Bugun o‘qish savodxon­
ligi faqatgina harf tanish yoki matnni aniq va ravon o‘qiy olishgina emas, uni real hayotga tatbiq etish, haqiqiy 
axborotlarni soxta axborotlardan ajrata olish san’atiga aylandi. Shuning uchun o‘qish savodxonligini baho­
lash sistemasini ta’lim tizimining xalqaro baholash standartlariga muvofiqlashtirish masalalari dolzarblik kasb 
etmoqda. 

An’anaviy ta’limda o‘qish savodxonligi harflarni to‘g‘ri talaffuz qilish, matnlarni to‘liq va bexato o‘qish, 
matnni qayta hikoya qilish, matn ichidan o‘rin olgan ma’lumotlarni topish kabilar bilan cheklanib qolgan edi. 
Ammo zamonaviy ta’limda bu jihatlar bilangina to‘xtalib qolish aslo mumkin emas. Sababi, ijtimoiy muhit o‘quv­
chilardan tezkorlik bilan qaror qabul qilish, matnda yashiringan “matnosti” ma’nolarni tushunishni talab qil­
moqda. Bizning ushbu maqolamiz ham o‘quvchilarning o‘qish savodxonligini zamonaviy yondashuvlar asosida 
baholash va unga doir topshiriqlarni ishlab chiqishga qaratilgan.

MAVZUGA OID ADABIYOTLAR SHARHI
O‘qish savodxonligini baholovchi topshiriqlar jahon metodologiyasining tadqiqot obyektlaridan biri sanaladi. 

M. Auyezov nomidagi Janubiy Qozog‘iston universiteti va “Taldau” ta’limni tadqiq qilish va baholash milliy 
markazi mutaxassislari raqamlashtirish va “Life Long Learning” (umrbod ta’lim) tendensiyasi sharoitida o‘qish 
savodxonligi akademik muvaffaqiyat va kasbiy yuksalishning poydevori hisoblanishi alohida ta’kidlanadi [1].

Tadqiqotchilar o‘qish savodxonligini baholashda bazaviy kognitiv jarayonlarni - ma’lumotni topish, tushu­
nish, baholash va matn yuzasidan mulohaza yuritish kabi bosqichlarni qamrab oluvchi topshiriqlar tizimini ishlab 
chiqqanlar. Bunda matnlarni tanlashda ularning konteksti, turi (badiiy, ilmiy-ommabop, axborotli) va formati 
(yaxlit va yaxlit bo‘lmagan matnlar) hisobga olingan. Mazkur tadqiqot o‘quvchilarning funksional savodxon­
ligini oshirishda nafaqat an’anaviy matnlar, balki zamonaviy raqamli muhitdagi matnli axborotlarni tahlil qilishga 
qaratilgan topshiriqlar xilma-xilligini ta’minlash metodikasi bilan ahamiyatlidir.

O‘qish savodxonligini baholash ta’lim jarayonining ajralmas qismi bo‘lib, u shunchaki o‘quvchining matnni 
tushunish darajasini aniqlash bilan cheklanmaydi. Santosh Mahapatra [2] o‘z tadqiqotida baholash tizimini o‘quv­
chilarning turli xil matnlarni o‘qish va tushunish qobiliyatini rivojlantirish, til o‘rganish jarayonini rag‘batlantirish 
hamda o‘quvchilar duch kelayotgan muammolarni diagnostika qilish vositasi sifatida talqin etadi. Tadqiqotda 
keltirilgan metodologiyaga ko‘ra, samarali baholash o‘quv materiallarini va o‘qitish metodikasini o‘quvchilar 
ehtiyojiga moslashtirish imkonini beradi, shuningdek, talabalarga o‘z natijalari bo‘yicha aniq teskari aloqa berish 
orqali ularning motivatsiyasini oshiradi.

Baholash jarayonida o‘qishning asosiy makro va mikro ko‘nikmalariga alohida urg‘u beriladi. Bularga 
matndan aniq ma’lumotlarni qidirib topish (scanning), matnning umumiy mazmunini tushunish uchun tez 
ko‘zdan kechirish (skimming), matnosti ma’nolarini va bevosita aytilmagan xulosalarni anglash (inference) 
hamda diskurs xususiyatlari orqali matnning qurilishini tahlil qilish kiradi. Muallif ushbu ko‘nikmalarni o‘quv­
chilarning madaniy darajasi va qiziqishlariga mos keladigan matnlar orqali baholashni tavsiya etadi.

TADQIQOT METODOLOGIYASI
Ushbu tadqiqotning metodologik asosi o‘qish savodxonligini baholashda an’anaviy reproduktiv yondashu­

vdan zamonaviy kompetensiyaviy modelga o‘tish tamoyillariga tayanadi. Tadqiqot jarayonida tahliliy-qiyosiy 
metoddan foydalanilib, topshiriqlarni ishlab chiqishda matnlarning konteksti, turi va formati (yaxlit va yaxlit 
bo‘lmagan matnlar) bo‘yicha saralash mezonlari joriy etildi.

TAHLIL VA NATIJALAR
O‘qish savodxonligi zamonaviy ta’lim tizimida shunchaki matnni o‘qish yoki matn mazmunini so‘zlab 

berish ko‘nikmasidan farqli o‘laroq, insonning real hayotda muvaffaqiyat qozonishi va intellektual salohiyatini 
ro‘yobga chiqarishi uchun zarur bo‘lgan fundamental kognitiv jarayon sifatida e’tirof etiladi. Nazariy jihatdan 
ushbu tushuncha PISA (Programme for International Student Assessment) va PIRLS (Progress in International 
Reading Literacy Study) kabi xalqaro baholash dasturlari metodologiyasiga tayanadi [3] va unda matnni tushu­
nish, undan foydalanish, matn mazmuni haqida mulohaza yuritish hamda o‘qishga nisbatan shaxsiy muno­
sabatni shakllantirish kabi kompetetiv xususiyatlarni tahlil qilish qamrovlaridan iborat bo‘ladi. Bizning ushbu 
maqolamizda o‘qish zavodxonligini baholash borasida qator topshiriqlar ishlab chiqildi. 

“Axborot transformatsiyasi” topshirig‘i - bu topshiriq matndagi chiziqli axborotni tizimli ko‘rinishga keltirish 
orqali tushunish darajasini baholaydi.

Bajarilish jarayoni:

O‘quvchilarga murakkab ilmiy-ommabop matn (masalan, fotosintez jarayoni yoki iqtisodiy inflyatsiya 
mexanizmi haqida 2-3 xatboshili murakkab matn beriladi.

Namuna: 

Kiyim-kechak eksporti tahlili (1990-2013)

1-rasm: Kiyim-kechak eksporti tahlili (Rasm internet tarmog‘idan olindi)

“Ushbu ma’lumotlar 1990-yildan 2013-yilgacha bo‘lgan davrda Kolumbiya, Yaponiya va Myanma davlatla­
rining kiyim-kechak eksporti dinamikasini aks ettiradi. Eksport hajmi million dollarlarda hisoblangan.

1990-yilda Yaponiya kiyim-kechak eksporti bo‘yicha yetakchi bo‘lib, uning ko‘rsatkichi deyarli 600 million 
dollarni tashkil etgan. Kolumbiya esa taxminan 450 million dollarlik mahsulot eksport qilgan. Myanmaning bu 
sohadagi ulushi 1990-yilda nolga yaqin bo‘lib, eng past ko‘rsatkichni qayd etgan.

2000-yildan boshlab Myanma eksportida keskin o‘sish kuzatildi va 2011-yilga kelib u 950 million dollarga 
yetib, mutlaq yetakchiga aylandi. Biroq, 2012-yilda Myanma eksporti keskin pasayib, 350 million dollardan 
kamroqni tashkil etdi. Kolumbiyada esa 2012-yilga qadar barqaror o‘sish kuzatilib, eksport hajmi 700 million 
dollardan oshgan. Yaponiya esa butun davr mobaynida barqaror pasayish tendensiyasini namoyish etdi va 
2013-yilga kelib uning eksporti 500 million dollardan pastga tushdi”.

Ushbu matn va grafik asosida “Eng yuqori o‘sish va eng keskin pasayish” zanjirini tuzish topshiriq sifatida 
beriladi.

Keskin pasayish sababi (taxmin) - matndagi Myanma misolida 2011-2012 yillar oralig‘idagi o‘zgarishni 
ko‘rsatish so‘raladi.

Barqaror davlat aniqlanadi.
Baholash jarayoni: O‘quvchi grafikdagi vizual nuqtalarni matndagi raqamlar bilan to‘g‘ri bog‘lay olishi va 

tendensiyalarni ajrata olishi kerak. Ushbu topshiriqning kutilayotgan natijalari o‘quvchining matn va grafikdagi 
axborotni qanchalik to‘g‘ri transformatsiya qilganini tekshirishga xizmat qiladi. Quyida ushbu topshiriqning to‘g‘ri 
bajarilgan namunasi va baholash mezonlari keltirilgan:

3-topshiriqning kutilayotgan natijasi (Namuna)

1.	 Eng yuqori o‘sish davri:

Davlat: Myanma.
Yillar: 1990-2011 yillar oralig‘i.
Ko‘rsatkich: Eksport hajmi deyarli 0 dan 950 million dollargacha ko‘tarilgan.

2.	 Keskin pasayish davri:

Davlat: Myanma.
Yillar: 2011-2012 yillar.
Ko‘rsatkich: Eksport bir yil ichida 950 million dollardan taxminan 350 million dollargacha (60% dan ortiq) 

kamaygan.

3.	 Barqaror (lekin pasayuvchi) tendensiya:

Davlat: Yaponiya.
Tahlil: Grafikda keskin sakrashlar (pik) kuzatilmaydi, ammo 1990-yildan 2013-yilgacha eksport hajmi izchil 

ravishda kamayib borgan (600 mln -> 500 mln.dan past).

Baholash mezoni va tahlili

O‘quvchining natijalari quyidagi darajalar asosida baholanadi:

1-jadval: O‘qish savodxonligini baholash uchun berilgan topshiriqni baholash mezonlari
Bilish darajasi Izohi

Yuqori (A) O‘quvchi Myanmadagi keskin o‘zgarishni (o‘sish va pasayish) aniq yillar bilan ko‘rsata olgan. 
Grafikdagi vizual pasayishni (2011-2012) matndagi raqamli ma’lumotlar bilan to‘g‘ri bog‘lagan.

O‘rta (B) Davlatlarni to‘g‘ri aniqlagan, biroq yillar yoki raqamlarni ko‘rsatishda kichik xatoliklarga yo‘l qo‘ygan. 
Masalan, Yaponiyadagi pasayishni “barqaror” deb atagan, lekin uning yo‘nalishini aniqlamagan.

Qoniqarli (C) Faqat bitta davlat (odatda, eng ko‘zga tashlanadigan Myanma) haqida ma’lumot bera olgan. Grafik 
va matn o‘rtasidagi bog‘liqlikni to‘liq ochib berolmagan.

Ushbu topshiriq natijasi o‘quvchilar yaxlit bo‘lmagan matnlar (grafik + matn) bilan ishlashda, ko‘pincha, 
vizual ma’lumotga ko‘proq ishonishlari faktik tasdiqlashga asos bo‘la oladi. Topshiriqning to‘g‘ri bajarilishi o‘quv­
chida tanqidiy tahlil va ma’lumotlarni sintez qilish ko‘nikmasi shakllanganidan dalolat beradi [4].

XULOSA VA TAKLIFLAR
Xulosa sifatida aytish mumkinki, o‘qish savodxonligini baholash tizimini takomillashtirishga yo‘naltirilgan 

ushbu tadqiqot zamonaviy ta’lim jarayonida matn bilan ishlash ko‘nikmasi shunchaki axborotni o‘qish emas, 
balki uni tahlil qilish va hayotiy vaziyatlarga tatbiq etish mahorati ekanligining yorqin namunasidir. O‘quv­
chilarning o‘qish savodxonligi darajasi topshiriqlarning kognitiv murakkabligiga to‘g‘ridan to‘g‘ri bog‘liq.

Ma’lumotni matn ichidan ochiq holda topish ko‘rsatkichlari yuqori bo‘lsa-da, matnosti ma’nolarini anglash, 
muallif pozitsiyasini baholash va axborotni transformatsiya qilish (matndan sxemaga yoki grafikdan matnga 
o‘tkazish) kabi murakkab jarayonlarda tizimli bo‘shliqlar mavjudligi bugungi kunda o‘quvchilar o‘qish savodxon­
ligida aniqlanayotgan kamchiliklardir. Bu esa baholash tizimida oddiy reproduktiv savollardan ko‘ra, tanqidiy va 
mantiqiy tafakkurni talab qiluvchi topshiriqlar ulushini oshirish zarurligini tasdiqlaydi.

2.	 Mahapatra, S. (n.d.). Tasks for assessing reading skills. Academia.edu. https://www.academia.edu/1869870/Tasks_

for_Assessing_Reading_Skills
3.	 Mullis, I. V. S., & Martin, M. O. (Eds.). (2019). PIRLS 2021 Assessment Framework. International Association for the 

Evaluation of Educational Achievement.
4.	 Snow, C. (2002). Reading for Understanding: Toward an R&D Program in Reading Comprehension. RAND Corpora­

tion.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

